
Fahamasinana

FAHAMASINANA


Ry sakaiza malala isany,


Mbola te hiresaka aminareo ny amin’ny fahamasinana aho ankehitriny; kanefa mialoha izany, dia ilaina ny mijery izay ambaran’ny Tenin’Andriamanitra momba ny dikan’izany. Raha amin’ny fitenenana andavanandro aloha, ny antsoin’ny olona hoe masina, dia olona tsy manana fahotana ary tsy manan-tsiny na fahalemena, na farafaharatsiny, tsy fantatra ho manana an’izany. Araka izany, dia maro ny mpino no diso hevitra ny amin’ny foto-pampianarana momba ny fahamasinana, ka mihevi-tena ho masina, satria tsy tafalatsaka tamin’ny fahotana hita miharihary. 


Toherin’i Paoly moa izany, ka dia hoy izy ao amin’ny 1  Korintiana 4. 4, hoe: “Fa tsy hitako izay tsiniko, nefa tsy mahamarina ahy izany”. Ary ao amin’ny Salamo 19. 12 i Davida dia mangataka ny ho diovina amin’izay ota tsy fantatra. Jereo koa ao amin’ny 1 Jaona 3. 20 sy Levitikosy 5. Rehefa ho avy ny Tompo, dia “hampiharihary ny zavatra takona ao amin’ny maizina ka hampiseho ny fikasan’ny fo; dia samy hahazo izay derany avy amin’Andriamanitra avy izy rehetra” (1 Korintiana 4. 5). Tsy ny tsy fahitantsika zavatra ratsy ao amintsika no porofo fa tena tsy misy ratsy tokoa. Moa ve ny tsirairay tsy mahita zava-dratsy betsaka ao aminy, rehefa mandinika ny fiainany eo ambanin’ny fahazavan’Andriamanitra, araka ny Tenin’Andriamanitra?
Ankoatr’izany, ny Soratra Masina dia mampiseho amintsika fa tsy mitovy ny fahadiovana sy ny fahamasinana. Ao amin’ny Eksodosy 28. 38 no iresahana ny heloky ny zava-masina, ary ao amin’ny 1 Tantara 23. 28 ny fanadiovana ny zavatra masina. Ao amin’ny Efesiana 1. 4 sy Kolosiana 1. 22, dia voasoratra hoe: mba ho masina sady tsy misy tsiny eo anatrehany isika. Voavaka tsara izany ny atao hoe fahamasinana sy fahadiovana.
Inona no atao hoe fahamasinana?

Raha jerentsika ireo andininy maro ao amin’ny Soratra Masina miresaka ny atao hoe “masina” sy “fahamasinana”, dia ataoko fa mazava, fa midika hoe fisarahana izany, ary raha ampiharina amintsika izany voambolana izany, dia midika hoe: fisarahana amin’izay rehetra namatotra antsika hatrizay, mba hanokanana antsika ho an’Andriamanitra; kanefa midika koa izany fa isika dia mitondra ireo marika manokana mampiseho io fiombonantsika amin’Andriamanitra io sy io fanokanana antsika io. Jereo ohatra ny Nomery 6. 1-11. Tsy tanteraka ao anatintsika koa ny fahamasinana. “Tsy misy masina tahaka an’i Jehovah, fa tsy misy afa-tsy Ianao” (1 Samoela 2. 2). “Fa Ianao ihany no masina” (Apokalypsy 15. 4). “Ho masina ianareo, satria masina Aho” (1 Petera 1. 16). Ny Tompo irery ihany no masina tanteraka. Diso izay mampitaha ny tenany amin’ny tenany ihany, araka ny ambaran’ny Soratra Masina: “Fa tsy hendry ireny, satria manohatra ny tenany amin’ny tenany sy mampitaha ny tenany amin’ny tenany” (2 Korintiana 10. 12). Ary mazava fa Andriamanitra irery ihany no afaka hitsara ny dingana vitantsika araka ny heviny.
Ao amin’ny Jaona 17.17 no angatahan’ny Tompo Jesoa hoe: “Manamasina azy amin’ny fahamarinana; ny teninao no fahamarinana”. Ny fahamarinana dia izay nambaran’Andriamanitra momba ny tenany, ary avy amin’izany no ahafantarantsika ny toetra, na ny tokony ho toetran’ny fifandraisantsika aminy. Izany no anambaran’ny Tompo Jesoa fa Izy no fahamarinana (Jaona 14.6). Izy no nanambara tamintsika an’Andriamanitra (Jaona 1.18). Toy izany koa, ny tenin’Andriamanitra, izay nanambarany ny Tenany, dia fahamarinana. 
Noho ny fahamarinana — avy amin’ny nambaran’Andriamanitra momba ny Tenany sy ny zony amintsika — dia tafasaraka amin’izay rehetra nangeja antsika hatramin’izay isika, mba ho an’Andriamanitra.

Ao amin’ny Testamenta Taloha, dia mbola tsy hitantsika aloha ny fanambaràna feno ny amin’Andriamanitra. Ao no ahitana fa Izy no Jehovah, Ilay nanana tempoly tetỳ an-tany, teo afovoan’ny vahoakany, izay tiany nonenana. Noho izany, ao amin’ny Testamenta Taloha, dia mifandraika amin’izany ny fahamasinana. Ny tendrombohitra, ny tanànan’i Jerosalema, ny fiaran’ny fanekena sy ny tempoly, ny mpisorona, ny levita, eny, ny vahoaka rehetra aza, ny fitaovana hanaovana fanompoana, ny fanatitra, etsetra, izany rehetra izany dia nohamasinina. Nisy ifandraisan’izany rehetra izany tamin’i Jehovah, satria Izy no nonina teo amin’ny vahoakany. “Fahamasinana no mendrika ny tranonao” (Salamo 93. 5). “Amin’izay akaiky Ahy no hisehoako ho masina” (Levitikosy 10. 3).
Fa ankehitriny kosa, Andriamanitra dia efa naseho tanteraka ao amin’ny Tompo Jesoa: Andriamanitra tonga nofo. Na dia tena olona aza ny Tompo, ny mampiavaka ny fanompoany kosa dia satria Izy irery ihany no nanambara an’Andriamanitra. Ka rehefa nasehony tanteraka teo amin’ny hazofijaliana izany, ka nahazo fanavotana mandrakizay Izy, dia nitsangana tamin’ny maty Izy ary naka ny toerany teo ankavanan’Andriamanitra. Amin’ny maha-olombelona Azy no nanaovany izany — izany no lazain’ny Jaona 17. 4,5 amintsika.

Amin’ny maha-Andriamanitra Azy, dia nanana ny voninahitra ho mandrakizay Izy, talohan’ny nahariana izao tontolo izao. Fa ankehitriny kosa, dia afaka mitaky izany voninahitra izany amin’ny maha-olombelona Azy koa Izy, satria vitany ny asam-pamonjena teo amin’ny hazofijaliana tany Golgota ary nomeny voninahitra tanteraka Andriamanitra. Amin’izao fotoana izao Izy dia mipetraka eo an-tànan’ankavanan’Andriamanitra ao amin’ny voninahiny, amin’ny maha-olona nomem-boninahitra Azy. Olona any an-danitra.

Ny zavatra nokatsahin’Andriamanitra hatrizay dia ny mba hahatonga antsika hitovy endrika amin’ny Zanany, mba ho Lahimatoa amin’ny rahalahy maro Izy (Romana 8. 29). Ao amin’ny Jaona 17. 17-19, dia hoy ny Tompo Jesoa: “Ary ho an’ireto no hanamasinako ny tenako”. Izy mihitsy no nanokana ny tenany tao an-danitra, mba ho an’Andriamanitra tanteraka, ary “mba hanamasinan’ny fahamarinana azy ireo” no nanaovany izany. Eto no ahitantsika ny fatran’ny fahamasinantsika sy ny fomba hahamasina antsika. Tsy inona izany fa i Kristy ao amin’ny voninahitra.
Fahamasinan’ny Fanahy
Rehefa mamaky ny Testamenta Vaovao isika, dia mahita fa fomba roa no ilazàna ny fahamasinantsika. Voalohany, dia lazaina fa nohamasinina isika (1 Korintiana 6. 11; 2 Tesaloniana 2. 13; 1 Petera 1. 2; sns). Noho izany, maro ireo tsongandahatsoratra iantsoana antsika ho olona masina (jereo ohatra ny fiantombohan’ireo epistily). Io fanamasinana io dia niseho tamin’ny fahateraham-baovao. Nosarahan’ny Fanahy Masina tamin’ny tontolo nisy antsika isika, tamin’ny nanomezany antsika aim-baovao, ny toetran’Andriamanitra (Jaona 3; 2 Petera 1; Efesiana 4. 24). Manarak’izany, dia voasoratra fa tokony hanamasina ny tenantsika isika amin’ny fiainantsika andavanandro (Hebreo 12. 14; Efesiana 5. 25-27; sns).

Ireo lafiny roa amin’ny fahamasinana ireo dia atambatra ao amin’ny Apokalypsy 22. 11 amin’ny hoe: “Ary izay masina, aoka mbola hihamasina ihany izy”.

Tsongandahatsoratra maro no ahitantsika ny fomba fampihàrana izany. Araka ny hitantsika ao amin’ny Romana 8. 29, dia efa notendren’Andriamanitra hitovy endrika amin’ny Zanany isika. Io hevitra io ihany no ambaran’ny Efesiana 1. 4,5 fa amin’ny fomba hafa. Hoy ny ao amin’ny 1 Korintiana 15. 49: “Ary toy ny nitondrantsika ny endriky ny amin’ny tany no hitondrantsika ny endrik’Ilay any an-danitra koa” (ny Tompo Jesoa). 1 Jaona 3. 2 dia milaza hoe rahoviana izany no ho tanteraka: “Fantatsika fa raha hiseho Izy, dia ho tahaka Azy isika, fa ho hitantsika Izy, dia izay tena endriny tokoa”.
Amin’ny tsongandahasoratra sasany kosa, dia efa mitovy amin’ny Tompo Jesoa isika. Ao amin’ny 1 Jaona 3. 1, dia tsy fantatr’izao tontolo izao isika, satria tsy nahalala Azy izao tontolo izao, ary ao amin’ny 1 Jaona 4. 17, dia voalaza fa tahaka Azy isika eo amin’izao tontolo izao, izany hoe efa eo amin’ny voninahitra.
Ny anton’izany, dia satria miorina amin’ny asam-panavotana nataon’ny Tompo Jesoa ny zavatra rehetra. Raha ny toerana misy antsika, dia efa ananantsika ny zavatra rehetra (1 Korintiana 1. 30). Tafasaraka tamin’izao tontolo izao isika tamin’ny fahateraham-baovao, ary manana ny fiainana mandrakizay. Tanteraka noho ny fanatitra iray ihany isika ary nohamarinina eo imason’Andriamanitra. Zanak’Andriamanitra sady mpandova Azy isika, ary mipetraka any an-danitra, ao amin’i Kristy (Efesiana 2. 6). Manana ny zavatra rehetra izany isika, raha ny amin’ny fanahintsika; fa tsy mbola mandray anjara amin’ny zavatra rehetra ny vatantsika; mbola eo ny nofo. Noho izany, ny toerana misy antsika amin’izao fotoana izao dia tsy mbola mifanaraka amin’ny toerana nasiana antsika noho ny asam-panavotan’ny Tompo Jesoa.
Ny fiainana ny fahamasinana

Ireo fampirisihana rehetra — ary izany no tanjon’ny fanompoana rehetra (Efesiana 4. 11-16; Kolosiana 1. 28) — dia mikatsaka ny ahatanterahantsika  izay ho toetrantsika rahatrizay. Fa hanao ahoana tokoa moa isika rahatrizay? Hitovy Aminy isika, dia Ilay olona nomem-boninahitra any an-danitra. Izy koa izany no tokony ho fitaratra amin’ny fandehantsika andavanandro. Noho izany, dia voalaza hoe: “Ary izay rehetra manana izany fanantenana miorina aminy izany dia manadio ny tenany mba hadio tahaka Azy” (1 Jaona 3. 3; jereo koa 1 Tesaloniana 3. 12,13).

Ahoana moa no ahafahantsika hitovy Aminy bebe kokoa? Amin’ny fiezahantsika andavanandro ve? Amin’ny fikatsahana ny hanova ny fiainantsika ka hanana fiainana masimasina kokoa ve? Ao amin’ny Romana 7 dia mahita olona manao toy izany isika. Vokany, dia mihiaka izy hoe : “Indrisy! olo-mahantra aho! Iza no hanafaka ahy amin’ny tenan’ity fahafatesana ity?” (and 24).
Misy làlana tsara kokoa atoron’ny Tenin’Andriamanitra: “Fa isika rehetra kosa amin’ny tava tsy misarona dia mijery ny voninahitry ny Tompo toy ny amin’ny fitaratra, ka ovàna hahazo izany endrika izany indrindra avy amin’ny voninahitra ka ho amin’ny voninahitra, toy ny avy amin’ny Tompo, dia ny Fanahy” (2 Korintiana 3.18).

Rehefa mibanjina ny Tompo Jesoa amin’izao fotoana izao isika, Izy izay nomem-boninahitra any an-danitra, rehefa mamaky izay rehetra voasoratra momba Azy ao amin’ny Tenin’Andriamanitra sy mandinika izany, dia miova ny fiainantsika. Voaova ara-moraly isika, hitovy Aminy. Ny zavatra ao am-pontsika dia hanisy tombo-kase ny fiainantsika.

Toy izany koa ny fahamasinana. Ny ho toetrantsika: mitovy amin’ny Tompo Jesoa nomem-boninahitra, no fatran’ny fahamasinantsika. Ny maso mibanjina Azy no hahatanteraka izany fanamasinana izany. Ny fahamasinana, araka ny karazany sy ny toetrany, dia izay iainantsika rehefa mivelona ao anatintsika i Kristy.

Izany no ilazan’ny Tompo Jesoa hoe: “Ary ho an’ireto no anamasinako ny tenako, mba hanamasinan’ny fahamarinanao azy” (Jaona 17. 17-19). Amin’izao fotoana izao Izy dia efa mipetraka eo amin’ny seza fiandrianan’Andriamanitra, amin’ny maha-olona nomem-boninahitra Azy: “Izay masina, tsy misy tsiny, tsy misy loto, voasaraka amin’ny mpanota ka natao avo noho ny lanitra” (Hebreo 7. 26), ary ny fibanjinantsika Azy no hahamasina antsika. Ny fahamarinana, ny Tenin’Andriamanitra, no milaza izany amintsika. Maneho Azy amintsika ao amin’ny voninahitry ny Tenany izy, ary feno ny fahatanterahany sy izay rehetra maha-Izy azy ny fontsika. Amin’izany, dia tsy misy toerana intsony ao am-pontsika ho an’izao tontolo izao, sy ho an’ny zavatr’izao tontolo izao. Amin’izany, dia hiha-hitovy amin’ny Azy ny fiainantsika, ary ho tafasaraka kokoa amin’izay etỳ an-tany, mba hatokana ho an’Andriamanitra irery. Izany no atao hoe fahamasinana.
Amin’izany làlana izany, dia tsy maintsy matoky ny tsy fivadihan’Andriamanitra isika. “Ary ho an’Izay maharo anareo mba tsy ho tafintohina, ary hametraka anareo tsy hanan-tsiny eo anoloan’ny voninahiny amin’ny firavoravoana, ho an’Andriamanitra tokana, Mpamonjy antsika, amin’ny alalan’i Jesoa Kristy Tompontsika, anie ny voninahitra sy ny fahalebiazana, ny fanjakana sy ny fahefana hatramin’ny taloha indrindra sy ankehitriny ary mandrakizay. Amena” (Joda 24, 25; jereo koa Matio 19: 26)!
Manao veloma finaritra anareo.

Ny sakaizanareo H.L.H.

